
	БОСНА И ХЕРЦЕГОВИНА
Агенција за заштиту личних података
у Босни и Херцеговини

С а р а ј е в о


Broj: UP1 xx-x-xx-x-xx/xx
Datum: 05.07.2011. godine

Na osnovu člana 40. stav (2) tačka a) Zakona o zaštiti ličnih podataka („Službeni glasnik BiH“ broj 49/06) i člana 78. Zakona o upravi („Službeni glasnik BiH“ broj 32/02), u skladu sa članom 17. stav (1) tačka a) Pravilnika o inspekcijskom nadzoru u oblasti zaštite ličnih podataka („Službeni glasnik BiH“ broj 51/09), u predmetu utvrđivanja zakonitosti obrade ličnih podataka putem redovnog inspekcijskog nadzora u Centralnoj izbornoj komisiji Bosne i Hercegovine, donosi se:

R J E Š E NJ E 
(1) Nalaže se Centralnoj izbornoj komisiji Bosne i Hercegovine da otkloni nedostatke utvrđene inspekcijskim nadzorom iz oblasti zaštite ličnih podataka, kako slijedi:    
a) Da uspostavi i vodi Evidenciju o zbirkama ličnih podataka u skladu sa članom 13. Zakona o zaštiti ličnih podataka (u daljem tekst: Zakon) i Pravilnikom o načinu vođenja i obrascu evidencije o zbirkama ličnih podataka (“Službeni glasnik BiH“ br. 52/09);

b) Da javno objavljivanje ličnih podataka iz Evidencije kandidata i izabranih zvaničnika vrši u skladu sa principima obrade ličnih podataka iz člana 4. stav 1. tačka f) i g) Zakona;
c) Da prekine obradu ličnih podataka objavljivanjem skeniranih Izjava o imovinskom stanju kandidata i izabranih članova organa vlasti na službenoj web stranici www.izbori.ba, te da objavljene Izjave o imovinskom stanju kandidata i izabranih članova organa vlasti ukloni sa službene web stranice www.izbori.ba;
d) Da prekine obradu ličnih podataka u Registru postupka i Registru izrečenih sankcija u elektronskom obliku ili da donese izmjene i dopune Pravilnika o načinu vođenja registra („Sl. glasnik BiH“ br. 39/05 i 18/09);
e) Da donese propis s ciljem provođenja Zakona u skladu sa članom 11. stav (3) Zakona;

f) Da donese Plan sigurnosti podataka kojim se određuju tehničke i organizacione mjere za sigurnost ličnih podataka u skladu sa članom 11. stav (4) Zakona;

g) Da uspostavi i vodi posebnu evidenciju o ličnim podacima koji su dati na korištenje korisniku ličnih podataka i svrsi za koju su lični podaci dati u skladu sa članom 17. stav (5) Zakona, te da uspostavi i vodi evidenciju o odbijenim zahtjevima nosilaca podataka u skladu sa članom 26. Zakona.  

(2) Centralna izborna komisija Bosne i Hercegovine je dužna izvršiti naložene upravne mjere u roku od 15 dana od dana prijema rješenja i o tome pismeno obavijestiti Agenciju za zaštitu ličnih podataka u Bosni i Hercegovini.
O b r a z l o ž e nj e 
Na osnovu Naloga za inspekcijski nadzor br. xx-x-xx-x-xxx-x/xx od 11.04.2011. godine, inspektori Agencije za zaštitu ličnih podataka u Bosni i Hercegovini (u daljem tekstu: Agencija) izvršili su redovan inspekcijski nadzor u Centralnoj izbornoj komisiji Bosne i Hercegovine (u daljem tekstu: Kontrolor). Kontrolor je aktom br. xx-x-xx-x-xxx/xx od 14.04.2011. godine obavijestio Agenciju da će kao odgovorno lice tokom inspekcijskog nadzora prisustvovati i potpisati zapisnik o izvršenom inspekcijskom nadzoru, E.K.

Inspekcijski nadzor je izvršen u sjedištu Kontrolora u Sarajevu dana 18., 19. i 20.04.2011. godine, sa početkom u 10,00 sati, o čemu je sačinjen zapisnik broj: xx-x-xx-x-xxx-x/xx od 20.04.2011. godine. 
Odgovornom licu Kontrolora predat je jedan primjerak zapisnika na koji nije bilo primjedbi.
Na osnovu postojećeg činjeničnog stanja konstatovanog u zapisniku, utvrđeni su nedostaci u obradi ličnih podataka po tačkama kako slijedi:

a) Kontrolor nije uspostavio i ne vodi Evidenciju o zbirkama ličnih podataka u skladu sa članom 13. Zakona i Pravilnikom o načinu vođenja i obrascu evidencije o zbirkama ličnih podataka.
Na osnovu navoda odgovornog lica konstatovanim u tački I.1. zapisnika, utvrđeno je da kontrolor nije uspostavio i ne vodi Evidenciju o zbirkama ličnih podataka za zbirke iz svoje nadležnosti, u skladu sa članom 13. Zakona i Pravilnikom o načinu vođenja i obrascu evidencije o zbirkama ličnih podataka. Naime, u tački I.2. zapisnika konstatovani su navodi odgovornog lica da kontrolor u okviru svoje nadležnosti, vodi sljedeće zbirke ličnih podataka: 
· Personalna evidencija;
· Evidencija o platama i naknadama;
· Evidencija centralnog biračkog spiska;

· Evidencija prijavljenih političkih subjekata;

· Evidencija kandidata i izabranih zvaničnika;

· Evidencija izborne administracije;

· Evidencija imovinskih kartona;

· Registar postupka;

· Registar izrečenih sankcija;

· Centralni registar poklona;

· Dosje izabranih zvaničnika, nosioca izvršne funkcije ili savjetnika; i
· Godišnji izvještaj političke stranke o finansiranju.
U članu 13. Zakona propisano je da svaki kontrolor treba da uspostavi i vodi Evidenciju o zbirkama ličnih podataka sa osnovnim informacijama o svakoj pojedinoj zbirci ličnih podataka. Takođe, u skladu sa članom 14. Zakona, kontrolor je dužan da podatke iz Evidencije dostavlja Agenciji radi objedinjavanja u Glavni registar. 

Način vođenja ove Evidencije, kao i dostavljanje podataka iz Evidencije Agenciji, propisan je Pravilnikom o načinu vođenja i obrascu evidencije o zbirkama ličnih podataka. Sastavni dio navedenog Pravilnika je obrazac Evidencije, koji je kontrolor dužan popuniti za svaku zbirku ličnih podataka koju vodi u skladu sa valjanim pravnim osnovom, te isti dostaviti Agenciji u skladu sa članom 14. Zakona i članom 15. Pravilnika.

b) Kontrolor objavljuje lične podatke iz Evidencije kandidata i izabranih zvaničnika suprotno principima obrade ličnih podataka iz člana 4. stav (1) tačka f) i g) Zakona.
Pod tačkom I.2.e) zapisnika, konstatovano je da se Evidencija kandidata i izabranih zvaničnika vodi u elektronskom obliku, kroz jedinstvenu bazu podataka u koju se unose podaci s kandidatskih listi. Lični podaci izabranih zvaničnika u istoj se obrađuju trajno, dok se rezervna lista i kandidatska lista čuva 5 godina, kako je propisano Listom kategorija registraturne građe s rokovima čuvanja br. xx-x-xx-xxx-x/xx od 17.02.2011. godine.
U istoj tački zapisnika, konstatovano je da se javno objavljuju i ostaju trajno objavljeni sljedeći podaci: ime i prezime izabranog zvaničnika, broj osvojenih glasova, da li je osvojio mandat, politički subjekat, redosljed i izborna jedinica, a sve u svrhu praćenja glasova, praćenja trenda uspona i pada političkih stranaka, ispunjavanja zahtjeva nevladinog sektora i novinara. 

Kao pravni osnov za objavljivanje ličnih podataka naveden je član 2.9. stav (1) tačka 12. Izbornog zakona BiH, koji propisuje da Centralna izborna komisija BiH između ostalog, objavljuje u službenim glasilima i sredstvima javnog informisanja izborne rezultate neposrednih i posrednih izbora u BiH. Kao osnov naveden je i član 5.29. Izbornog zakona Bosne i Hercegovine koji u stavu (2) propisuje da će se propisima Centralne izborne komisije BiH odrediti način na koji se detaljan tabelarni prikaz rezultata glasanja stavlja na raspolaganje javnosti, te način objavljivanja izbornih rezultata. 
U skladu sa navedenim odredbama Centralna izborna komisija BiH je donijela Pravilnik o načinu provođenja izbora u Bosni i Hercegovini („Službeni glasnik BiH“ broj: 37/10 i 71/10).  
Analizom odredbi Izbornog zakona Bosne i Hercegovine i podzakonskih propisa koji su doneseni na osnovu istog, utvrđeno je kao nesporno postojanje pravnog osnova za obradu ličnih podataka, te uspostavljanje i vođenje predmetne evidencije. 

Međutim, istim propisima nije regulisano trajno objavljivanje naprijed navedenih ličnih podataka izabranih zvaničnika u svrhu praćenja glasova, praćenja trenda uspona i pada političkih stranaka, ispunjavanja zahtjeva nevladinog sektora i novinara. 
Naime, Pravilnik o načinu provođenja izbora u Bosni i Hercegovini u članu 86. propisuje da Centralna izborna komisija BiH rezultate glasanja u tabelarnom prikazu na nivou biračkog mjesta po političkim subjektima i kandidatima stavlja na raspolaganje javnosti putem svoje web stranice. 
Član 87. istog Pravilnika propisuje da Centralna izborna komisija BiH potvrđene izborne rezultate s raspodijeljenim mandatima i imenima kandidata unutar političkih subjekata objavljuje u službenim glasilima i sredstvima javnog informisanja.
Iz pređašnjih odredbi Izbornog zakona Bosne i Hercegovine i navedenog Pravilnika, proizilazi da postoji valjan pravni osnov za objavu ličnih podataka iz Evidencije kandidata i izabranih zvaničnika koji se odnose na ime i prezime, broj osvojenih glasova, da li je osvojio mandat, politički subjekat, redosljed i izborna jedinica, ali ne i za trajno objavljivanje istih. 
I pored toga što vremenski period objavljivanja naprijed navedenih ličnih podataka nije propisan zakonom i podzakonskim aktima, trajno objavljivanje ovih podataka nije u skladu sa svrhom njihovog objavljivanja. 

Dakle, navedeni propisi predstavljaju pravni osnov za objavu rezultata izbora, ali objava istih treba biti samo u vremenskom periodu koji je neophodan da bi se ispunila svrha u koju su podaci prikupljeni, a ni u kom slučaju „trajno“. 
Rezultati izbora koji sadrže lične podatke kandidata i izabranih zvaničnika treba da se objave u razumnom vremenskom periodu koji bi bio određen poštujući principe obrade ličnih podataka iz člana 4. stav (1) tačka f) i g) Zakona. 
Svrhu i vremenski period objavljivanja ličnih podataka putem web stranice, Kontrolor treba posebno cijeniti kako za kandidate, tako i za izabrane zvaničnike.

Osim navedenog ističemo da se svrha objave koja je konstatovana u zapisniku može u cijelosti ispuniti objavljivanjem statističkih podataka po biračkim mjestima i poilitičkim subjektima bez ličnih podataka kandidata i izabranih zvaničnika. 
U pogledu vremenskog perioda obrade ličnih podataka, smatramo uputnim istaći da je prilikom propisivanja roka neophodno napraviti distinkciju između pojedinih radnji obrade ličnih podataka (npr. prikupljanje, objavljivanje ili čuvanje).
c) Objavljivanje skeniranih Izjava o imovinskom stanju kandidata i izabranih članova organa vlasti od strane Kontrolora, na službenoj web stranici www.izbori.ba suprotno je principima obrade ličnih podataka.
Na osnovu navoda odgovorne osobe konstatovanih u zapisniku pod tačkama I.2.g) i IV.1.f) utvrđeno je da Kontrolor lične podatke kandidata i izabranih članova organa vlasti koji se odnose na njihovo imovinsko stanje prikuplja na obrascu Izjave o imovinskom stanju za izabrane zvaničnike/kandidate. Kao pravni osnov za obradu ličnih podataka navedeni su članovi 15.7 i 15.8. Izbornog zakona BiH. 
Prikupljeni obrasci Izjava o imovinskom stanju za izabrane zvaničnike/kandidate se skeniraju i potom ulažu u poseban registrator, a u skeniranom obliku se prema konstatovanim navodima odgovorne osobe, objavljuju na službenoj web stranici www.izbori.ba i ostaju objavljeni pet godina. Svrha objavljivanja Izjava o imovinskom stanju za izabrane zvaničnike/kandidate je činjenje dostupnim javnosti podataka u cilju ostvarivanja transparentnosti u skladu sa članom 15.9. Izbornog zakona BiH.
U cilju utvrđivanja zakonitosti obrade ličnih podataka na naprijed navedeni način, izvršena je analiza odredbi Izbornog zakona BiH i Uputstva o izgledu i načinu popunjavanja obrazaca Izjave o imovinskom stanju („Službeni glasnik BiH“ broj: 37/10, u daljem tekstu: Uputstvo), te je utvrđeno isti utvrđuju pravni osnov za obradu ličnih podataka o ukupnom imovinskom stanju kandidata i izabranog člana organa vlasti. 
Naime, članom 15.9 Izbornog zakona BiH, propisano je da „Centralna izborna komisija BiH omogućava da obrasci koji sadrže izjave o ukupnom imovinskom stanju budu dostupni javnosti.“ Dostupnost javnosti ne podrazumijeva objavljivanje ličnih podataka na naprijed opisani način, nego da se svakoj fizičkoj i pravnoj osobi osigura pravo pristupa informacijama u skladu sa Zakonom o slobodi pristupa informacijama u Bosni i Hercegovini (“Službeni glasnik BiH“ broj: 29/00, 45/06 i 102/09). Navedeni Zakon je donesen u cilju da se ustanovi da informacije pod kontrolom javnoga organa predstavljaju javno dobro od vrijednosti i da javni pristup ovim informacijama promovira veću otvorenost i odgovornost tih javnih organa, te da su ove informacije neophodne za demokratski proces. Također, da se ustanovi da svaka osoba ima pravo pristupa ovim informacijama u najvećoj mogućoj mjeri u skladu sa javnim interesom, te da javni organi imaju odgovarajuću obavezu objavljivanja informacije.
Nadalje, u skladu sa Zakonom o slobodi pristupa informacijama u Bosni i Hercegovini, u postupku pristupa informacijama koje sadrže lične podatke, kontrolor je dužan da ispita svaki pojedinačni slučaj i utvrdi da (ili ne) postoje smetnje za pristup ličnim podacima propisane članom 8. istog Zakona. Naime, član 8. Zakona o slobodi pristupa informacijama u Bosni i Hercegovini je upućujuća norma na član 17. Zakona, kojim su propisani uslovi i način davanja ličnih podataka korisniku. 

Javnim objavljivanjem podataka o ukupnom imovinskom stanju kandidata i izabranih članova organa vlasti, ugrožavaja se ne samo njihovo pravo na privatnost, nego i pravo na privatnost njihovog bračnog druga, djece i članova njihovog domaćinstva koje zakonski izdržavaju. Ugrožavanje privatnosti je u još većoj mjeri izraženije u pogledu objave podataka za kandidate, koji nakon izbornog procesa ne budu izabrani a pristup podacima o njihovom ukupnom imovinskom stanju omogućen je praktično svima u periodu od pet godina.
Javni organ je dužan shodno članu 9. stav (1)  Zakona o slobodi pristupa informacijama u Bosni i Hercegovini, da za objavljivanje svake tražene informacije i kada je u pitanju javni interes, cijeni i uzme u obzir svaku korist i svaku štetu koja može proisteći iz njenog objavljivanja.
Ako bi samo cijenili korist i štetu koja može proisteći iz objavljivanja podataka o licima, članovima domaćinstva, vrijednosti njihove imovine, gdje se ona nalazi, obavezama i dugovanjima, imenima povjerilaca, onda je šteta sigurno veća jer objavljene informacije mogu biti povod za razne vrste zloupotrebe kao što su pljačka, razbojništvo, ucjena itd. 
Neophodno je da postupanje koje se vrši čak i u javnom interesu mora održati razuman odnos proporcionalnosti između upotrijebljenih sredstava i cilja koji se želi ostvariti.

Dakle, jasno je da se utvrđenim postupanjem duboko zadire u privatnost lica koja nisu kandidati ili izabrani članovi organa vlasti već njihov bračni drug, djeca, članovi domaćinstva i povjerioci.  
Iako odgovorno lice na zapisnik nije navelo naprijed spomenuto Uputstvo kao jedan od pravnih osnova za objavljivanje Izjava o imovinskom stanju, analizom je utvrđeno da je u članovima 7., 10. i 13. istog, propisano da Centralna izborna komisija BiH dostavljenu Izjavu o imovinskom stanju „skenira i postavlja na web-stranicu Centralne izborne komisije BiH www.izbori.ba kako bi bila dostupna javnosti, što je u skladu sa članom 15.9 Izbornog zakona BiH.“ 
Pojam „dostupni javnosti“ iz člana 15.9 Izbornog zakona BiH, Uputstvom kao podzakonskim aktom, definisan je kao skeniranje i postavljanje Izjava o imovinskom stanju na službenu web stranicu, iako to nije u skladu sa pobrojanim zakonskim propisima koji su jače pravne snage u odnosu na Uputstvo.

Dakle, Uputstvom je određen način na koji će se javnost upoznati sa imovinskim stanjem kandidata i izabranih članova organa vlasti. Međutim, iz naprijed navedenih razloga, ovakav način obrade ličnih podataka je neprihvatljiv sa aspekta zaštite prava na privatnost, odnosno ličnih podataka. Utvrđenim postupanjem kontrolora prekršeni su osnovni principi obrade ličnih podataka iz član 4. Zakona.
d) Kontrolor nezakonito obrađuje lične podatke u Registru postupka i Registru izrečenih sankcija u elektronskom obliku.
Na osnovu navoda odgovornog lica pod tačkom I.2.h) i j) zapisnika konstatovano je da Kontrolor u materijalnom i elektronskom obliku vodi Registar postupaka i Registar izrečenih sankcija na osnovu član 17. Zakona o sukobu interesa u institucijama vlasti BiH („Sl. glasnik BiH“ br. 13/02, 16/02, 14/03, 12/04 i 63/08) i Pravilnika o načinu vođenja registra („Sl. glasnik BiH“ br. 39/05 i 18/09). 
Kao svrhu obrade ličnih podataka iz predmetnih Registara kroz elektronsku bazu, odgovorno lice je navelo „brže, efikasnije, tačnije i jednostavnije provođenje istražnih radnji s ciljem sprječavanja sukoba interesa u smislu Zakona o sukobu insteresa u institucijama vlasti BiH.“
Uvidom u član 17. Zakona o sukobu interesa u institucijama vlasti BiH, utvrđena je nesporna nadležnost Kontrolora da donese Pravilnik o vođenju registra, što je Kontrolor i učinio donoseći Pravilnik o načinu vođenja registra. Navedenim Pravilnikom propisano je da Centralna izborna komisija BiH vodi knjige Registar postupka, Registar izrečenih sankcija i Registar poklona, način vođenja, sadržaj, zbirka isprava, čuvanje i uvid u registar i zbirke isprava. Dakle, Pravilnik jasno propisuje da se Registri vode u obliku knjige, a ne u materijalnom i u elektronskom obliku, kako to čini Kntrolor. 

U članu 4. Zakona je propisano da je svaki kontrolor obavezan poštovati principe obrade ličnih podataka. Članom 4. tačka a) Zakona, propisana je obaveza kontrolora da lične podatke obrađuju na pravičan i zakonit način. Načelo zakonitosti podrazumijeva da se svako postupanje vrši na osnovu zakona i propisa donesenih na osnovu zakona. 
Poštujući princip pravičnosti i zakonitosti, potrebno je da Kontrolor prekine neosnovanu obradu ličnih podataka u Registru postupka i Registru izrečenih sankcija u elektronskom obliku.

S obzirom na značaj vođenja predmetnih Registara, a cijeneći radnje koje je potrebno preduzeti u cilju ispunjavanja svrhe Zakona o sukobu insteresa u institucijama vlasti BiH, ovim Rješenjem ostavljamo alternativnu mogućnost ostvarivanja narijed navedenih principa pravičnosti i zakonitosti. 
Naime, Kontrolor može umjesto prekida obrade ličnih podataka u predmetnim Registrima kroz elektronsku bazu, donijeti izmjene i dopune Pravilnika o načinu vođenja registra kojim će utvrditi pravni osnov, svrhu, vrste ličnih podataka, kategorije nosilaca podataka, izvore i način prikupljanja podataka, prenos podataka i korisnike, te rokove čuvanja podataka koji bi se obrađivali u elektronskom obliku. Propisivanje naprijed navedenog je moguće uz poštivanje i primjenu principa obrade ličnih podataka iz člana 4. Zakona.   
e) Kontrolor nije donio propis s ciljem provođenja Zakona o zaštiti ličnih podataka, shodno članu 11. stav (3)  istog Zakona.
Prema navodima odgovornog lica unesenih u zapisnik pod tačkom II, utvrđeno je da Kontrolor nije donio propis u cilju sprovođenja Zakona.

Članom 11. stav (3) Zakona propisano je da je javni organ kao kontrolor dužan, u okviru svojih nadležnosti, donijeti propis s ciljem sprovođenja istog Zakona.
Ovim  propisom treba da budu detaljnije razrađeni i regulisani svi segmenti obrade ličnih  podataka, od osnovnih principa obrade ličnih podataka, vođenja evidencije o zbirkama ličnih podataka, način i postupak vođenja evidencije o davanju podataka korisnicima, te prava nosioca podataka. 
Shodno navedenom, potrebno je na adekvatan način propisati: 

· pravila i procedure za primjenu osnovnih principa zakonite obrade ličnih podataka kod kontrolora;  
· u kojoj organizacionoj jedinici kontrolora ili koji službenik kontrolora je dužan sačiniti evidenciju o zbirkama ličnih podataka u skladu sa Pravilnikom o načinu vođenja i obrascu evidencije o zbirkama ličnih podataka, na koji način bi ispoštovali obavezu propisanu za kontrolore u članu 13. Zakona;

· način i postupak vođenja propisanih evidencija;
· pravila za ostvarivanje prava nosioca podataka;
· postupak davanja ličnih podataka korisniku i prenos podataka u inostranstvo;
· postupak i način vođenja evidencije o ličnim podacima koji su dati na korištenje korisniku i svrsi za koju su dati, na koji način bi ispoštovali obavezu propisanu za kontrolore u članu 17. stav (5) Zakona;

· obavezu provođenja postupka po zahtjevima nosilaca podataka, te propisati evidenciju o odbijenim zahtjevima nosilaca podataka o čemu kontrolor jednom godišnje obavještava Agenciju, na koji način bi ispoštovali obavezu propisanu za kontrolore u članu 26. Zakona;

· te postupak donošenja Plana sigurnosti podataka kod Kontrolora.
U tom smislu, naloženo je Kontroloru da postupi prema navedenom i donese propis u skladu sa članom 11. stav (3) Zakona, tako što će detaljno propisati pravila za provođenje istog Zakona. 
f) Kontrolor nije donio Plan sigurnosti podataka kojim se određuju tehničke i organizacione mjere za sigurnost ličnih podataka u skladu sa članom 11. stav (4) Zakona.
Prema navodima odgovornog lica, u tački III. zapisnika konstatovano je da Kontrolor nije donio Plan sigurnosti podataka kojim se određuju tehničke i organizacione mjere za sigurnost ličnih podataka u smislu člana 11. stav (4) Zakona. 
Naime, članom 11. stav (4) Zakona propisano je da „Kontrolor i, u okviru svoje nadležnosti, obrađivač podataka dužni su napraviti plan sigurnosti podataka kojim se određuju tehničke i organizacione mjere za sigurnost ličnih podataka.“ Pravilnikom o načinu čuvanja i posebnim mjerama tehničke zaštite ličnih podataka bliže su propisani način čuvanja i posebne mjere tehničke zaštite ličnih podataka. U članu 6. navedenog Pravilnika je propisano da Plan sigurnosti ličnih podataka mora da sadrži organizacijske i tehničke mjere kojima će se osigurati principi povjerljivosti, integriteta, raspoloživosti, autentičnosti, transparentnosti i mogućnosti revizije. Plan sigurnosti mora sadržavati kategorije ličnih podataka koje se obrađuju i popis instrumenata zaštite, odnosno koje su to organizacijske i tehničke mjere zaštite.

U zapisniku je konstatovano da Kontrolor ima donesen Pravilnik o sigurnosti informacionih sistema br. xx-xx-x-xxxx/xx od 19.12.2005. godine, kojim je regulisana sigurnost upravljanja informacionim sistemom. Navedeni Pravilnik se odnosi samo na informacione sisteme i može činiti sastavni dio Plana sigurnosti koji će Kontrolor donijeti u smislu naloženog.
Shodno navedenom, potrebno je da Kontrolor donese Plan sigurnosti iz člana 11. stav 4) Zakona, a u skladu sa Pravilnikom o načinu čuvanja i posebnim mjerama tehničke zaštite ličnih podataka.   

g) Kontrolor nije uspostavio i ne vodi evidenciju o ličnim podacima koji su dati na korištenje korisniku ličnih podataka i svrsi za koju su dati za sve zbirke ličnih podataka iz tačke a) ovog Rješenja u skladu sa članom 17. stav (5) Zakona, niti je uspostavio i ne vodi evidenciju o odbijenim zahtjevima nosilaca podataka u skladu sa članom 26. Zakona.

Na osnovu navoda odgovornog lica, pod tačkom IV.3. zapisnika, konstatovano je da Kontrolor nije uspostavio posebnu evidenciju o ličnim podacima koji su dati na korištenje korisniku ličnih podataka i svrsi za koju su dati u skladu sa članom 17. stav (5) Zakona. 
U članu 17. stav (5) Zakona propisana je obaveza svih kontrolora da vode posebnu evidenciju o ličnim podacima koji su dati na korištenje korisniku ličnih podataka i svrsi za koju su dati.
U tački IV.4. zapisnika, konstatovano je da Kontrolor nije imao slučajeva odbijanja zahtjeva nosilaca ličnih podataka za dobivanje informacija o obradi njegovih ličnih podataka u skladu sa članom 26. Zakona. I pored činjenice da Kontrolor nije imao takvih slučajeva, predmetnu evidenciju je obavezan uspostaviti, jer je članom 26. Zakona propisano da je svaki kontrolor dužan Agenciji podnijeti godišnji izvještaj o odbijenim zahtjevima nosilaca ličnih podataka. 
Način vođenja ove dvije evidencije Kontrolor može propisati svojim normativnim aktom, što može biti i propis iz tačke e) ovog Rješenja. 
Na osnovu svega navedenog, naloženo je kao u dispozitivu Rješenja.

Protiv ovog rješenja kontrolor može izjaviti žalbu direktoru Agencije u roku od 8 dana od dana prijema rješenja.
 Dostaviti:                                                                 
 I n s p e k t o r i

- Centralna izborna komisija BiH                           B. A.   _____________________
   ul. D.O. br. x. Sarajevo, 




-  u spis predmeta.          



      R. K.   _____________________

